
പരമാനന്ദത്തിലുറഞ്ഞു ഞാനെൻ-

പരമാർത്ഥമെല്ലാം മറന്നുപോയീ!

മമ ചിത്തം ബിംബിച്ചിരുന്നതാമാ

മലിനതയറ്റ മുകുരംതന്നിൽ

ഉലകിന്റെയോരോ വശത്തേയും ഞാൻ

ചലനചിത്രോപമം കണ്ടിരുന്നു;

ശരിയെന്നാലോർത്തതില്ലിത്തരത്തി-

ലൊരു ചിത്രം ഭീകരം കാണുമെന്നായ്!

വളരുമെൻകണ്ണീരുറവൊലിച്ച-

ക്കുളിർചില്ലിൽ വീണ, തിരുണ്ടുപോയി!

കനകതാരാഭമാമംബരത്തിൽ

ഘനതതി കാളിമ പൂശിടുമ്പോൾ,

കഴുകി ഞാനക്കരിയൊക്കെയുമെൻ-

കദനത്തിൻ കണ്ണുനീർ വീഴ്ത്തിവീഴ്ത്തി;

ഇനിയതുമില്ലാ വെളിച്ചമേ, യെ-

ന്നരികിൽ നിൻ പൊൻകരം വീശിടേണ്ടാ!

തഴുകുമിക്കൂരിരുൾതന്മടിയിൽ

തലചായ്ച്ചു ഞാനൊന്നുറങ്ങിടാവൂ!

നിലവിട്ടു മേല്പോട്ടുയർന്നുപോയി;

നിയതിതൻ കൈവിരൽത്തള്ളലിനാൽ

നിലയറ്റ ഗർത്തത്തിലാപതിച്ചു!

പരിഹാസത്തിന്റെ വിളർത്ത ഹാസം,

പരിശൂന്യതതൻ നടന,മെന്റെ

പരിസരമയ്യോ! ഭയദമേറ്റം!

ധരയാകുമന്ധതാമിസ്രംതന്നി-

ലൊരു കൊച്ചുമിന്നാമിനുങ്ങിയാം ഞാൻ

പൊരിമണൽക്കാട്ടിലും പാറയിലും

ചൊരിയുവാനാശിപ്പൂ പ്രേമവർഷം

അപടു, വെൻ വീണയിലിത്രമാത്രം

